
PERSONEN:  
 
Jan Post - de oudste broer, getrouwd met Janny, kinderloos, gezond, 

gepensioneerd, sportief, positief, fit, staat midden in de 
maatschappij. 

Janny Post-Hoorn - zijn vrouw, idem dito. 

Klaas Post - middelste broer, bijna met pensioen. Roker, negatief 
ingesteld, lang niet fit.  

Roelie Post-Klinge - zijn vrouw, ziet op tegen het pensioen van 
Klaas en is gek met hun twee kleinkinderen. Zeer kordaat. 

Brechtje Post-Santema - vrouw van Henk en schoondochter van 
Klaas en Roelie. Moeder van de kleinkinderen Noa en Storm. 
Kortaf en niet al te vriendelijk. 

Arie Post - jongste broer, aardige man, niet super slim. 

Greet Post-Mulder - zijn onaangename vrouw, klaagt veel, heeft net 
een nieuwe knie.  

Ankie Post - dochter van Arie en Greet, zwanger, maar hoe?  

Moniek Dekker - vrouw van Ankie, ook zwanger.  

 

Dit toneelstuk gaat over de dagelijkse dingen die vaak zo anders 
gaan dan gedacht of gehoopt. Over verwachtingen en 
verplichtingen, dromen en duigen. Dit had over u en mij kunnen 
gaan maar het gaat gewoon over de familie Post. 

 

DECOR:  
 
Een woon-eetkamer. 

EERSTE BEDRIJF 
 

(De woon-eetkamer van Klaas en Roelie. Klaas ligt op de bank, 
flesje bier op tafel. Het huis is bezaaid met kinderspeelgoed, de 
vaat staat op de eettafel, het is al met al een grote bende. Roelie 
komt de kamer binnen en overziet de chaos. De klok geeft half 
acht aan) 

 
ROELIE: Klaas Post, kun ie veur ien keer mit oen luie reet van die 

baank of koom’n en mi’j heel eempies hölp’n umme disse 
gadeloze bende op te ruum’n veurdat oen breur komp mit die 
klaag ente van hum? 

KLAAS: (hoestend rechtop) Wat is ‘r? 

ROELIE: (woest aan het opruimen) Arie en Greet komt zo en ut is 
hier net een slagveld, alloemoale speulgoed en de toafel stiet vol 
en de keuk’n is ok nog iene grote bende……. 

KLAAS: Bi’j d’r vandaag niet an toe ekoom’n dan? 

ROELIE: Heb ie wel iets een dag allent op die jong’n epast? 

KLAAS: Ik bin wel wiezer, ik beloofe zuks niet. 

ROELIE: Ikke ok niet, d’r wordt maar gewoon van uut egoane da’k ’t 
wel wacht’n kan.  

KLAAS: Ie hebt jö gien wark. 

ROELIE: Oh en doarumme he’k niks te doen? Denk ie echt dat ik hier 
hele dagen zitte te wacht’n tot ie uut ’t wark komt zodat ik oe dan 
hielemoale kan vertroetel’n? Ie magt bliede weed’n da’k alle 
daag’n ut eet’n op tied kloar hebbe, dat giet niet vanzölf heur. 

KLAAS: (draait een shaggie) Ik lope eem noar buut’n…….. 
(hoestend af) 

ROELIE: Natuurlijk jong, rookt ‘r nog maar iene…… doar knap ie van 
op…… (ruimt verwoed verder op) 

GREET: (op met kruk)  

ROELIE: (geïrriteerd) Bi’j d’r al? 

GREET: Wat een bende is ’t hier. Ik had oe graag een will’n hölp’n 
maar ik kan niks. (zakt zuchtend neer op een stoel) 

ROELIE: Wi’j hebt de kleinkiender te sloap’n en Klaas was late……… 

GREET: Alweer, die jong’n bint hier geregeld donkt mi’j. 

ROELIE: Bi’j allent? 

GREET: Nee Arie stiet bi’j Klaas te proat’n. Klaas hef in lilluk hoessie. 

ROELIE: Beetie snotterig, ut heerst. 

GREET: Ik hebbe de griepspuite al ehad, in verbaand mit de 
knieoperatie leek de dokter dat wel goed. 

ROELIE: Bi’j nog steeds bi’j van Ooijen? 

GREET: Ja zoelange as hi’j nog deurdöt blief ik doar gleuk maar, ie 
dan? 

ROELIE: Ja net zo, dichterbij dan an de overkaante van de weg 
kriege wi’j ut niet, maar hi’j wordt ‘r niet scharper op. 

GREET: Hi’j is wel oaste tachtig deenk. 

ROELIE: Hi’j was precies tien jaar jonger dan va. 

GREET: Die was aans nou neeg’ntig ewest. 

ROELIE: Dan klopt dat wel. Va nuumde hum oaltied snotneuze. 

GREET: Ik misse ze alle daag’n nog. 

ROELIE: Ach ja ut bint toch oen schoonolders hé. 

GREET: Toch raar, mien eig’n ouders mis ik minder. 

ROELIE: Gevuul Greet, doar doei niks an. 

GREET: Aj’t over gevuul hebt, ik hebbe ut gevuul dat die ni’je knie 
niet goed zit. 

ROELIE: Ja ik zie oe nog steeds mit een krukke. 

GREET: De aander’n uut de groep loopt allemoale alweer zonder 
maar ik vertrouwde mijzölf nog niks. Arie zeg dak te bange binne. 

ROELIE: Dat mut hi’j zegg’n, toen hi’j steriliseert is durfde hi’j een half 
jaar niks mit oe te doen. 

GREET: (beschaamd) Hoe weet ie dat? 

ROELIE: Dat hei’j mi’j zölf verteld, ie waar’n zölfs bange dat ze hum 
d’r alles ofehaald hadd’n in plaats van allent een knuppie d’r in. 

GREET: Ja dat klopt wel, Arie is een veurzichtige man. 

(er klinkt kindergeschrei over de babyfoon) 

ROELIE: Ok dat nog …….. (banjert af) 

(Klaas en Arie komen op) 

KLAAS: (hijgend) Is Roelie d’r niet? 

GREET: Ien van de kiender is wakker. 

KLAAS: Ohw. (gaat zitten) 

GREET: Zu’j niet eem hölp’n opruum’n? 

ARIE: Doar hoef ie oe toch niet mit te bemui’jen. 

GREET: Now ja zeg, ie ziet toch wat veur een bende as’t hier is. 
Roelie kan niet alles allent. 

KLAAS: Zi’j haalt die jong’n an. 

GREET: Die jong’n, ut bint ok oen kleinkieder. 

KLAAS: As ze zo jong bint hei’j d’r as opa nog niet veule an. 

ARIE: As ze groter bint, dan wordt ’t mooier, voetball’n enzo. 

KLAAS: Ja precies, mit hen viss’n. Maar goed ik zal de bord’n wel 
eem wegzett’n. (begint op te ruimen) 

GREET: De haand’n jokt mi’j maar ja ik kan niks begunn’n. 

KLAAS: Gef niks ik hebbe ut zo kloar. (het kost hem moeite) 

ARIE: Zal ik aans alvaste eem koffie zett’n? 

GREET: Veur mi’j thee asteblieft en ie kunt zölf beter ok thee neem’n 
aans sloap ie weer niet. 

ARIE: Ien koppie kank wel hebb’n. (af naar de keuken) 

GREET: Ut is een drama mit hum as hi’j koffie drinkt noa vief ure, dan 
komp hi’j niet in de sloap. 

KLAAS: Ik hoeste ‘s nachts nog wel ies wat doar ku’j ok lilluk wakker 
van ligg’n. 

GREET: Dat komp van ’t rook’n. 

KLAAS: Nee doar komp ut niet van ’s morrings hoest ik ok as een 
gek en dan hek nog gien sigarette an eraakt. 

ROELIE: (op) Zo kiek ies an, hei’j ’t locht eziene? 

KLAAS: Hoe bedoel ie? 

ROELIE: Dat ja eem hölp’t opruum’n. 

GREET: Dat mus hi’j van mi’j, Arie is an’t koffie zett’n. 

ROELIE: Ik drinke ’s oams thee aans sloap ik niet. 

KLAAS: Mut dit in de ofwasmachine?  

ROELIE: Nee heur dat kan zo weer in de kaste…… natuurluk mut 
dat in de ofwasmachine maar loat mi’j dat maar doen, want dat 

kun ie toch niet. 

GREET: Arie snapt doar ok niks van, hi’j zet de vork’n oaltied mit de 
punt’n noar beneed’n. 

KLAAS: Wat mak dat uut dan? 

GREET: Alles, dat heurt niet. 

KLAAS: Ik zette ut wel op’t aanrecht. (af) 

ARIE: (op) Woar stoat de filterzakkies, ohw dag Roelie. 

ROELIE: Ik lope wel mit. (met Arie af) 

(weer gehuil over de babyfoon) 

GREET: (roept hard) Roelie, d’r is ‘r weer iene wakker. 

(gehuil wordt luider) 

ROELIE: (stampend op) Garverdarre dat jonk is vief joar en nog 
steeds een spene. (af) 

GREET: Ik wusse ’t wel. (haar telefoon gaat, ze kijkt op het scherm 
en beantwoordt) Dag lieverd, mit oen moe ………………………. 
Wi’j bint bi’j ome Klaas en tante Roelie umme te overlegg’n veur’t 
feesie van ome Jan en tante Janny ……………………… ja heur 
ie komt maar ……… tot straks. (verbreekt de verbinding) Das 
vrömd. 

ARIE: (op) Ze hebt hier Kanis en Gunnink. 

GREET: Ohw, woarumme, goedkoper? 

ARIE: Dat week niet, ik zal Roelie zo ies vroag’n. 

GREET: Hei’j ok water opgezet, ze hebt nog gien Cooker zeker? 

ARIE: Dat zul Klaas doen. 

GREET: Ankie belde, ze koomt hier hen. 

ARIE: Woarumme? 

GREET: Zei ze niet, allent dat ze groot ni’js hebt. 

ARIE: Ze zult wel een hond kocht hebb’n, door hebt ze ut al lange 
over. 

GREET: As’t maar niet zoen soort is dat zo uuthoart, bah…. 

ARIE: Ze hebt gien ruimte en ze warkt allebei de hele dag, wat mut 
ze toch mit een hond. 

GREET: Ik lope d’r niet mit, as ze dat maar weet. 

ARIE: Ikke ok niet en in de vakaansie doet ze hum maar mooi in ’t 
pension.  

GREET: Hé bah, woarumme doet ze zuks, dat zal Moniek wel 
deuredrukt hebb’n die zit al lange niet lekker in heur vel. 

(stilte) 

ROELIE: (op) Verrekte spene. (af naar keuken) 

ARIE: Woarumme hef onze Ankie niet eem deur ezet en is ze 
gewoon etrouwt mit een man in plaats van dit gedoe. 

GREET: Dat kun ie zo niet zegg’n, Arie de spygiater hef oe dat 
uutelegd ut is gien kwestie van …… 

ARIE: Dat vun ik wel zoen flapdrol die spygiater, die had ‘r zölf ook 
wel een paar op non actief vollings mi’j. 

GREET: An oonse Ankie mankeert verder aans niks. 

ARIE: Nee maar aj d’r maar ientie hebt hoop ie wel op een gewone. 

GREET: Zeg dat maar nooit hardop as Jan en Janny d’r bi’j bint, die 
hebt niks. 

ARIE: Now die liedt door niet onder heb ik de indruk, ze doet woar ze 
zin in hebt. 

GREET: Ze bint mit pensioen, de muur’n koomt op ze of. Doarumme 
doet ze ok zoeveule vrijwilligers wark. 

ARIE: Zi’j wordt in ieder geval ok gien opa en oma. 

GREET: (emotioneel) Nee en dat vien ik heel arg. 

(gejank over de babyfoon) 

ARIE: Ak dit zo heure bin ik ‘r niet rouwig umme. 

GREET: (roept richting de keuken) D’r blèrt ‘r weer iene. 

ROELIE: (woest op) We potverjoppe nog an toe weer die verrekte 
spene. (af) 

ARIE: (roept haar na) Doet ‘r dan een touwtje an! 

GREET: Dan hangt zoen kiend zich zomaar op, dat kan toch niet, 
koeze. 

ARIE: Een kort stukkie, gien meter. 

KLAAS: (hoestend op, gaat hijgend zitten) Blérde d’r weer iene? 

GREET: Ja die was de spene weer kwiet, dacht Roelie. 

KLAAS: Ut is prachtig aj ze hebt maar ie hebt ‘r veule wark mit. 

GREET: Wi’j kriegt ze niet Klaas, een groot gemis. 

KLAAS: Is Ankie nog niet bi’j etrökk’n? 

ARIE: Zuk’s giet niet meer over Klaas, ’t is gien griep. 

KLAAS: (hoestend) Doarover espreuk’n, ik rake de griep ok niet 
kwiet, ik hoeste al zes week’n. 

GREET: Rook ie nog? 

KLAAS: (kortaf) Doar komp ut niet van. 

ARIE: ’t Schient niet best te weed’n. 

KLAAS: Wat is nog wel best dan? Witte stoete, suker, een borreltie 
zölfs in de zunne zitt’n is slecht vollings de zogenaamde 
geleerd’n. 

GREET: Iederiene wet toch dat rook’n slecht is, of woon ie onder een 
stien? 

KLAAS: Geldstrikkies, zogenaamd de belasting omhoog umme 
meens’n van ’t rook’n of te krieg’n maar ondertuss’n spek ie de 
staatskas. 

ROELIE: (op) Zo die hek ok weer stille veur zoelange as’t duurt. 
(tegen Klaas) Heb ie de koffieboel nog niet op de toafel ezet. 

KLAAS: Hoe bedoel ie? 

ROELIE: Hoe bedoel ie? Ie hebt ut toch niet mit de haand’n of wel 
soms? Mud ik hier alles allent doen? (af naar de keuken) 

GREET: Ik had graag will’n hölp’n maar ja, die knie hé. 

KLAAS: Wilt nog niks? 

ARIE: Ze is wat te drieterug mit oefen’n heb ik ut idee. 

GREET: Hold oe toch stille man, ie vuult niet wat ik vuule. 

ARIE: De fysiotherapeut zeg ’t ok. 

GREET: Doar kan ‘k ok net zo goed niet meer hen goan, die döt niks 
aans dan oefening’n veurschriem’n. 

ARIE: En aj die vervolgens dan niet doet is’t niet zien schuld. 

GREET: Hi’j kek nog niet iens noar mien knie, hi’j vrag hoe as’t giet 
dan zeg ik “giet wel” dan zeg hi’j “fijn dan doen we er een tandje 
bij” en vervolgens krummel ik weer op huus an mit ni’je 
oefening’n. 

KLAAS: Ie mut ok nooit zegg’n “giet wel”, dan lok ie ut zölf uut. 

GREET: De beste stuurlui stoat an wal. 

(stilte) 

ROELIE: (met koffie en thee op een dienblad, ze zet het hard op de 
tafel) Ut bint ok oen kleinkiender Klaas Post. 

KLAAS: Ik hebbe niet ezegd da’k op wolle pass’n. 

ROELIE: Henk en Brechtje hebt ut steil drok mit die marktkroame, ik 
hölpe ze graag zoe now en dan. 

KLAAS: Precies, ié hölpt ze graag. 

ROELIE: Een beetie support is heel arg welkom, ie doet echt 
hielemoale niks in huus ak oe d’r niet oaste toe dwinge. 

GREET: Dat muk zegg’n, Arie hölpt wel now ik zölf niet best kan. 

KLAAS: Ja maar hi’j hef overdag gien zwoar wark. 

ROELIE: (schenkt koffie en thee in) Ie wel dan? 

KLAAS: Ik wil wel woord hebb’n da’k ’s oams wel mui binne. (hoest) 
Soms döt die knoppe ut niet van de slagboom dan muk doar 
helemoale hen loop’n umme dat mit de sleutel te doen. 

ROELIE: Zo, die hele zes meter? 

ARIE: Ik binne ’s oams ok wel mui heur en dan veural vanwege de 
spanning van de fusie die d’r meugeluk an komp. Ie weet niet 
hoe dat oflöp. Dat hangt mi’j as ut zwaard van Heracles boov’n 
ut heufd. Maar ik griepe mijzölf bi’j de kladd’n en ik zegge veuruut 
Arie, Greet hef oaltied alles veur oe edoane now muj d’r ok 
weed’n veur heur. 

KLAAS: Hoe lange mud ie nog tot oen pensioen? 

ARIE: Vief joar maar ak ‘r morring uut kan mit een goeie regeling 
doek’t wel. 

GREET: As’t oe dan maar gien geld kost. 

ARIE: Ik zegge toch mit een goeie regeling. Ië dan? 

KLAAS: Vollingd joar oktober, ik zie d’r teeg’n op. 

ROELIE: Aans ikke wel………………. Ik hebbe niks bi’j de koffie, wi’j 
hebt ut eet’n net op. 

GREET: Ik hebbe aans wel zin in een koekie of zo. 

ARIE: Mi’j lust ok wel wat aans hei’j oaltied van die lekkere gevulde 
koek’n. 

KLAAS: Doar ligt ‘r nog wel een paar van in de kaste gleuk. 

ROELIE: Die bint veur oons zölf morringvrog. 

KLAAS: Dan haal ie morringvrog toch nij’n. 

ROELIE: (geïrriteerd naar de keuken) 

GREET: Ja, wi’j zeid’n in de auto nog teeg’n mekaar, ik hope dat ze 
die lekkere koek’n weer hebt. 

(stilte) 

ROELIE: (smijt de koeken op de tafel) Hier eet maar op, Klaas haalt 
morring ni’j’n. 

(Greet en Arie pakken beide een koek en beginnen te eten) 

(stilte) 

KLAAS: Morringvrog gö ik viss’n. 

ROELIE: Ik dacht ut niet. 

(stilte) 

KLAAS: Ze rekent op mi’j. 

ROELIE: Ikke ok. 

(stilte) 

GREET: Bint ze wel van dezelde bakker? 

ARIE: Ze smaakt aans. 

ROELIE: Gewoon van bakker de Lange net as oaltied. 

GREET: Ze bint wat muf. 

ARIE: Ja, ha’j ze al een poosie in de kaste ligg’n? 

ROELIE: Nee ik hebbe ze vanmiddag ehaald ze waar’n nog warm. 

GREET: Ohw, nou ja, Ankie en Moniek koomt hier zo ok nog eem 
hen. 

ROELIE: Wilt ze mitdoen an ut stukkie? 

ARIE: Nee ze hebt un hond ekocht. 

ROELIE: Die neemt ze niet mit toch, Klaas kan slecht teeg’n 
hondehoar, doar hoest hi’j van. 

KLAAS: (zit een shaggie te draaien) Ja een hond komp ‘r hier niet in. 

GREET: Ik zegge net, dat gehoest kan ok zomaar van ’t rook’n 
koom’n. 

KLAAS: Mien va hoestte ok slim. Ik lope eem noar buut’n. (af) 

ARIE: En die rookte ok slim, ik lope eem mit Klaas mit. (af) 

GREET: (roept hem na) Niet stiekum ok goan rook’n hé. (tegen 
Roelie) Wi’j hebt net ni’je gedien’n besteld. 

ROELIE: Bi’j wie? 

GREET: Via internet, veule goedkoper dan hier bi’j Zandman en 
binn’n een weeke thuus bezorgd. 

ROELIE: Doar begunne wi’j niet an. Zandman döt ut oaltied keurig 
netties en doar blieve wi’j bi’j. 

GREET: Ut scheelde aans meer dan de helfte. 

ROELIE: Ohw, dat is wel de mui’jte weerd. Is dat meet’n gien gedoe? 

GREET: Nee joh, ie meet gewoon de olde gedien’n op. 

ROELIE: Dat is slim. Wat zei Arie d’r van dan? 

GREET: Die griezelde ut een beetie toe dat aj vanteveur’n mut 
betaal’n maar dat is op internet miestal zo. 

ROELIE: Bi’j Zandman niet. Wat veur kleur hei’j edoane? 

GREET: Ut zelde zoen beetie, griezig mit wat broen. Ik wol wel wat 
fleuriger maar Arie was bange dat ut huus dan moeilijker 
verkoopbaar is. 

ROELIE: Hebt jullie ut huus te koop stoan dan? 

GREET: Nee nog niet maar wi’j bint nog maar mit zien beid’n, 
kleinkiender koomt ‘r jammergenog niet en dan is’t een groot 
huus. 

ROELIE: Woar wo’j hen dan? 

GREET: Gien idee, veur de bejoard’n woninkies is’t oons eink nog te 
vrog. Wi’j zit te deenk’n an een appartement boom’n de 
supermarkt of net zoiets as woar Ankie en Moniek woont al is dat 
wat wel klein. As’t maar gliekvloers ie hé vanwege de knie 
vanzölf. 

ROELIE: Zonder tuun? 

GREET: Ja veural de tuun is oons now te groot. 

ROELIE: Ik wol de tuun nog niet graag miss’n. 

GREET: Ie bint fit, ik kan niks meer begunn’n mit die knie. 

ROELIE: Dat mut tied hebb’n Greet, ut is een hiele ingreep zoen 

kuunstknie. 

GREET: Dat zeg ik ok steeds maar de umgeving viendt dat ik meer 
mudde oefenen. 

ROELIE: Ja de umgeving wet ut meestal wel maar as ze zölf wat hebt 
bint ze narrings. 

(Ankie en Moniek op) 

ANKIE: (geeft Greet een knuffel) Dag moe, dag tante Roelie, hoe 
is’t? 

MONIEK: (knuffelt ook) Hallo, we zijn er al. 

ROELIE: Mit mi’j giet ut prima, mit ome Klaas wat minder, die hoest 
barre. 

ANKIE: Rookt hij nog? 

GREET: As een schöstien. 

ROELIE: Hi’j probeert te minder’n maar dat vaalt niet mit. 

MONIEK: Radicaal stoppen is de enige remedie anders wordt het 
niks. 

ROELIE: Hi’j is verslaafd, doar doei niks an. 

MONIEK: Hij doet er niks aan, bedoelt u, dat klopt, maar hij is de 
enige die het kan doen. De knop moet om, in één keer. 

GREET: Frits Slachter bi’j oons van de zang stopte ok in ien keer, 
een weeke later, dood. 

MONIEK: Dan had die vast iets onder de leden, want anders gebeurt 
dat zomaar niet. 

ROELIE: Die is toch onder een busse ekoom’n? 

GREET: Dat week allemoale niet, ik weet allent dat hi’j estopt was 
mit rook’n en een week later was hi’j ‘r niet meer. 

(Klaas en Arie komen op) 

KLAAS: (hoestend) Ut is smerig koold buut’n. 

ARIE: Oostenwiend. 

ANKIE: Dag ome Klaas, alles goed? (knuffelt Arie) 

KLAAS: Veel goed twee fout zeg maar, ik binnne wat verkoold’n, 
hoesterig. 

ANKIE: Ik heurde ut al. Koutje gevat? 

KLAAS: Zit ‘r dikke in, oostenwiend. 

MONIEK: Het is anders wel gezond weer. 

ROELIE: Ut is lekker bi’j de kachel. Kwaam’n jullie ok hölp’n 
veurbereid’n? 

ANKIE: Wat veurbereid’n? 

GREET: Ome Jan en tante Janny bint gauw vieftug joar etrouwd en 
umdat ze gien kiender hebt wille wi’j een stukkie doen. 

MONIEK: Zijn die ouder dan jullie? 

KLAAS: Ja Jan is de oldste en oen schoonva de jongste. 

MONIEK: En u bent de middelste. 

KLAAS: Ja. 

MONIEK: Ik dacht altijd dat u de oudste was. 

KLAAS: Ohw. 

ARIE: Komp dat hi’j rookt. 

GREET: Ja, hi’j kek wat grauw toe doar komp ’t van. 

ANKIE: Ome Jan lek inderdoad wel jonger. 

KLAAS: Zi’j hebt gien kiender, doar komp dat van, kiender maakt oe 
oald. (hoest) 

MONIEK: Bent u al bij de dokter geweest met die hoest, het klinkt 
niet gezond. 

KLAAS: Ja veurige weeke, niks an de haand zeg van Ooijen. 

ANKIE: Leeft die nog? 

ROELIE: Jazeker en hi’j hef alle dagen nog spreekure. 

MONIEK: Heeft ie niks over het roken gezegd? 

KLAAS: Hi’j zei dat aj beter mit plezier een sigarettie kunt rook’n dan 
mit tegenzin een appel eet’n. 

ROELIE: Hi’j rookt zölf ok. 

